
                                                                 Киирии
          Куннээ5и оло5у, улэни кытта ыкса ситимнээх, киэнник  тар5аммыт норуот ырыалара ураты суолталаахтар. Саха норуотун  ырыатын тойугун биир уратыта диэн тугу кѳрбуту- истибити, билбити тута айан хоhуйуу уонна толоруу буолар. Маннык ырыалар сурукка киирбэккэ киhиттэн киhиэхэ, кѳлуѳнэттэн кѳлуѳнэ5э бэриллэн кун бугунугэр диэри  тиийэн кэлбиттэр.

    Норуот айымньытын чинчийээччилэр быhааралларынан, ырыа -тойук бэрт былыр, киhи тулалыыр эйгэни  ѳйдуур, сылыктыыр буолуо5уттан уѳскээбит. Кини кѳрунэ элбэх: улэ, олох-дьаhах, айыл5а, кыыл-кѳтѳр, таптал туhунан ырыалар, сиэр -туом тойуктара, кутур5ан, алгыс, ыhыах ырыалара, оhуокай.

     Ырыа улэ тэтимигэр сѳп тубэhэрдии, иэйии кууруутугэр уѳруу-кѳтуу, ѳрѳгѳй тугэнигэр, кутур5ан кэмигэр дьуѳрэлээн айыллар. Ол иhин араас тэтимнээх, куурээннээх ырыалар бааллар. Саха5а дьиэрэтии уонна дэгэрэн ырыалар бааллар. Саха ѳйдуурунэн, ырыа уонна хоhоон биир ситимнээх. Былыргы саха хоhоону уксун ыллаан таhаарар, хоhуйар, туойар.

       Биhиги  ырыаны-тойугу  олус сѳбулуур, иэйэр илбистээх, тылга сугуруйэр омукпут.   Былыр  биhиги  Абыйбытыгар  эмиэ  ыллаан-туойан  ааспыт  дьоннор  бааллара.   Олортон  билигин,  олохтоохтор  Е.А.Слепцову –Начааланы, Г.А.Потаповы-Агааны, Е.Т.Корякины-Бармалейы  уонна  мин  хос  эhэбин  Е.П.Слепцову-Холлойу  учугэйдик  ѳйдүүллэр.   Бу  дьон  ырыалара-хоhоонноро  ситэ  уѳрэтиллибэккэ  сылдьар. Ол  иhин  мин  хос  эhэм  туhунан  матырыйаал  мунньан  суруйарга  сананным. 
 Үлэм сыала :  Хос эhэм  Слепцов Е.П.- Холлой  айымньыларын  булан түмүү, кини  айар  улэтин, оло5ун  сырдатыы, көлүөнэттэн- көлүөнэ5э бэриллэр талааны кэтээн кѳруу  буолар.   
Бу  сыалы  ситээри  маннык  соруктары  туруоруннум:  Хос эhэм  туhунан  бэчээккэ тахсыбыт   матырыйааллары   булуу,  ѳйдүүр дьонтон   ахтыы хомуйуу,   аймахха баар талааннаах дьон ситиhиилэрин түмүү;      Сыалбын  ситтэхпинэ,   Абый  фольклорун  уѳрэтэр,  чинчийэр  дьонно  матырыйаал  хаалыа5а ,хос  эhэм  ыччатыгар  кини  туhунан  үтүѳ  ѳйдѳбүл  хаалыа5а  диэн  саба5алыыбын.
                                                       Мин хос эhэм

 Мин хос  эhэм Холлой 1910 сыллаахха Элгэс улууhун  Абый нэhилиэгэр Аргаакы диэн сиргэ тѳрѳѳбут. А5ата эрдэ ѳлбут, ийэтэ хос эhэм улаатан эрдэ5инэ ѳлбут. Бииргэ тѳрѳѳбуттэрэ сэттэлэр, олор эрдэ ѳлбуттэр. Онон кини дьонтон-дьонно иитиллэн улааппыт. Мин эбэм Мария Егоровна Дохунаева ахтарынан, хос эhэм о5о эрдэ5иттэн ыллыыра эбитэ уhу. Ол, арааhа, былыр ыллыыр туойар дьону бол5ойон истэриттэн уонна айыл5аттан бэриллибит талаанннаах буолан буолуо.  27 сааhыттан дьиннээхтик учугэйдик туойар буолбут. 1972 сыллаахха оройуон киинигэр, Дружина5а буолбут республикатаа5ы кѳруу конкурсугар лауреат буолбут. Кырдьар сааhыгар тыа5а бултуу  сылдьан эhэ5э тубэhэн, хапсыhыы тумугэр хара5а суох буолан сыппыт. Ѳлуѳн иннинэ балыыhа5а сытта5ына, Платон Ойуунускай кыыhа Сардаана Ойуунускайа, кэлэн ырыатын-хоhоонун суруйан барбыт. Хос эhэм онно тута маннык тыллары айбытын кэпсииллэр:      

  Ойуунускай убайым

 Ортоколуур  кыыhа

        Ойуунускайа  Сардаана

                   Орон-тэллэх  киhитэ буолан

Охтон сыттахпына,
                   Ордон  хаалбыт  тылларбын

        Уобарастаах уоспуттан

Устан илдьэ барда.

Мин хос эhэм туhунан  «Аар тай5ам хаhаайына»  А. Пахомов кинигэтигэр «Эhэлиин хапсыhыы» диэн кэпсээн баар. Маны таhынан, саха биллиилээх  суруйааччыта  Николай Босиков 1988 сыллаахха «Кыым» хаhыакка «Уоска сылдьар хоhооннор» диэн хос эhэбит туhунан ахтыы-ыстатыйа  таhаарбыта.

Е.П. Слепцов – Холлой   ырыалара-хоhоонноро
Абый улууhун фольклорун хомуйуунан олохтоох  суруйааччы  Константин Николаевич Никулин – Куоста  Хотугуурап  дьарыктаммыт. Урун Хайа  редакцията  2000сыллаахха кини «Абый фольклоруттан» диэн брошюра кинигэтин бэчээттээбит. Онно, Рязанскай Д.А. Никулин П.Ф.- Буѳтуччээн, Слепцов П.Е.- Ойуун Борокуоппай, Чирков К.И. уо.д.а.  ырыаларын сурукка тиспит. Абый нэhилиэгин кырдьа5астарын ырыаларын хоhооннорун сурукка киллэрбит киhинэн Шапов Петр Константинович буолар. Кини  Уус –Алдантан тѳруттээх киhи, Абыйга кутуѳт  буолан олорбута, билигин пенсия5а тахсан дойдутугар олорор. Шапов П.К. о5онньоттор тыыннаах эрдэхтэринэ дьиэлэригэр сылдьан, ирэ-хоро кэпсэтэн, ырыаларын устан ыччакка уйэлээх бэлэ5и хаалларбыт ѳнѳлѳѳх. Абый дьоно-сэргэтэ бэйэтин кырдьа5астарын Слепцов Егор Пантелеймонович – Холлойу,  Слепцов Егор Андреевич- Начааланы, Корякин Егор Трофимович- Бармалейы, Потапов Гаврил Павлович- Агааны умнубат.  
Хос  эhэм  бэйэтин туhунан бу курдук хоhуйбут:

                                         Холоруктаах буур5алаах

                                         Хоту дойдум киhитэ 

                                         Хоhоон ырыа аргыстах

                                         Холлой Дьѳгуѳр буолабын                  

Эбэтэр:                             Кута куѳлгэ тѳрѳѳммун

                                            Хоhуун хорсун буолбутум

                                            Куhу кытта биир кэмнэ 

                                            Куоттарбакка уhуктан

                                            Куота кѳтѳн эрэрин 

                                            Хоттоон ытан туhэрэ

                                            Хонук аспын булунан

                                            Холкуос диэни билбэккэ

                                            Холку баайга тиийбитим.

Саха тылын биир уратытынан аhа5ас дор5оон  дьуѳрэлэhиитэ буолар. Е.П. Слепцов- Холлой ырыалара аллетирация5а оло5ураллар. Дьон кэпсииринэн, кини дьиэрэтэн ыллыыра уhу. Ол курдук, тѳрѳѳбут-уѳскээбит Абыйын маннык хоhуйбут

                                        А5ам ийэм уѳскээбит

                                        Арыы таала тыалардаах

                                        Анды комус кѳтѳрдѳѳх

                                         Алыhардаах сордонноох                                                                                                                                                                                                

                                        Адаар муостаах табалаах

                                        Аhаатар топпот кумаардаах

                                        Алын куйаар хочолордоох 

                                        Ахсаабат- быстыбат быйаннаах

                                        Абыйым сирэ барахсан.

 Кини ырыаларыгар эпитет арааhа, тэннэбил, дьуhуннээhин о.д.а. уус-уран ньымалар бааллар. «Хабаараптыыр Баhылай» диэн ырыа5а до5орун танаhын-сабын, туттар сэбин-сэбиргэлин дьуhуннуур.                                                                                                           1979 сыллаахха ахсынньы 19 кунугэр Шапов П.К. суруйбутуттан:
                                          Хаамыы бытаан айаннаах,

                                          Хаппыт ньуо5у табалаах,

                                          Ханыл тыhы сэтиилээх,

                                          Хайдыбыт хайыhардаах,

                                          Хаахынаабыт сыар5алаах,

                                          Халтан танас хаххалаах,

                                         Хара килиэп харгыаттаах,

                                         Хаhаас сордон ойуѳлээх,

                                         Хабаараптыыр Баhылай.                       

   Биhиги  колуѳнэ ыччат (о5олор), олорон ааспыт уорэ5э суох  уус тыллаахтарбытын  айан хаалларбыт айымньыларын ситэ билсэ иликпит.  Кинилэр ырыалара , хоhоонноро дьонтон-дьонно уос номо5о буола сылдьаллар.               

                                     Слепцов Е.П.-Холлой  удьуордара

       Е.П. Слепцов- Холлой о5олоругар, сиэннэригэр, хос сиэннэригэр эhэлэрин туйа5ын хатарар, ыллыыр-туойар дьо5урдаах о5олор бааллар. Ол курдук торѳппут кыыhа Слепцова Людмила Егоровна а5атын удьуордаан  хоhоон суруйар, туойар, араас  таhымнаах  республикатаа5ы кѳруулэр дипломаннара, лауреаттара. Саха Республикатын культуратын утуѳлээх улэhитэ. Дьокуускай куорат юбилейнай орденын хаhаайына (2006). Утуѳ улэтин иhин 2007 сыллаахха Дьокуускай куорат мэриттэн Ил Тумэн  Бочуотунай грамотатынан на5араадаламмыта. Билигин Дьокуускай куоракка олорор. Автодорожнай уокурук управатыгар, ветераннар Советтарын председателэ.  О.О. «Ситим» суорумньу, ону тэнэ штаты таhынан «Эхо столицы» хаhыат корреспондена.

    Сиэнэ Светлана Васильевна Слепцова 1993 сыллаахха Таатта улууhугар ыытыллыбыт  Былатыан Ойуунускай 100 сааhыгар аналлаах литературнай бырааhынньыкка «Алгыс тойугу» толорон 43 о5оттон уhус бириистээх миэстэ5э тиксибитэ. 

Хос сиэнэ Ганя Афанасьев эмиэ Таатта5а 2003 сыллаахха П. Ойуунускай 110 сааhыгар аналлаах  литературнай бырааhынньыкка «Дор5оонноох тойук»номинация кыайыылаа5а буолбута. Билигин СГУ саха филологиятын уонна культуратын 2 курсун устудьуона.  
        Эhэм хос сиэнэ Слепцов Сергей Дмитриевич Абый улууhун, Кэбэргэнэ нэhилиэгэр тѳрѳѳбутэ. Кини эмиэ эhэтин удьуордаан улуустаа5ы, республикатаа5ы кѳруулэр лауреаттара, дипломаннара. 2008 сылга ыытыллыбыт улуустаа5ы «Дэгэрэн ырыа» конкурсун Гран-при хаhаайына. 2009 сылга эдэр ыччакка эстраднай ырыа  конкурсугар «Дебют года» номинация5а тиксибитэ. Билигин Дьокуускайдаа5ы культура уонна искусства колледжын этнохудожественнай творчество салаатын 1 курсун устудьуона .

     Онтон Дьокуускай куоракка  олорор балтыларым Слепцова Ира, Слепцова Марина хос эhэлэрин батан араас республикатаа5ы кѳруулэргэ, курэхтэргэ лауреат, дипломан урдук аатын ылбыттара. Ол курдук, Марина Дьокуускай куорат «Айыы оскуолатын» Хомус куруhуогун чилиэнэ. Майа5а буолбут Манчаары Баhылай 200 сааhыгар аналлаах  культурнай курэх дипломана. Хомусчут, тойуксут.                        Ира юмор уонна сатира театра  тэрийбит республикатаа5ы «Дьиибэ-дьээбэ о5олор»  конкурстарын  лауреата. 

   Дохунаева Василиса Абый орто оскуолатын 9-с кылааhын уѳрэнээччитэ. Кини эмиэ эhэтин удьуордаан саха тылын уонна литературатын сиhилии уѳрэтэр. Тыл суолтатын ѳйдуу  уорэнэр,  олонхо  курдук  ыарахан  жанры  чинчийэн  кѳрѳр.  Ол курдук, республикатаа5ы 13 научнай- практическай  конференция5а кыттан «Дьулуруйар Ньургун Боотур олонхо кылгас  сюжета»- диэн тема5а доклад аа5ан сертификатынан на5араадаламмыта. Улуустаа5ы курэхтэргэ ситиhиилэрэ угус. 

      Хос сэинэ Дохунаева Марианна 2009с сайын Уус-Алданна ыытыллыбыт «Олонхо ыhыа5ар» оhуокай куон курэскэ маннайгы миэстэни ылбытым.  Уонна  «Туhулгэ  тусчутэ»  диэн  номинация  хаhаайына  буолар  чиэскэ  тиксибитэ.

      Мин бэйэм туспунан суруйар буоллахха, «Азия о5олорун» норуоттар икки ардыларынаа5ы 4 оонньуулар культурнай мероприятиеларын кыттыылаа5а буолабын. 2008с «Хотугу сулус» телерадиоакадемия  конкурсун    лауреата, улуустаа5ы «Ыллаа- туой, уол о5о!» курэх лауреата. Улуустаа5ы «Аман ѳс» кѳруугэ «Саха тылынан бастын аа5ааччы» номинация хаhаайына, 2010с  «Хотугу сулус» телерадиоакадемия  конкурсун Гран-при хаhаайына буолбутум уонна Анатолий Бурнашев дьиэ кэргэнин аатыттан анал стипендия туппутум.
      Талаан удьуор кѳлуѳнэттэн- кѳлуѳнэ5э утумнуур эбит. Маны мин бэйэм аймахтарбын уѳрэтэ сылдьан биллим.

Тумук санаа.
       Саха о5ото буоларым быhыытынан, өбүгэм олорон ааспыт оло5ун билээри, бу улэбин са5алаатым. Сурун улэм хос эhэм туhунан матырыйаал хомуйуу, тумуу.

      Уйэ сайдан истэ5ин аайы норуот тыла, ырыата-тойуга, культурата, өйө-санаата уларыйар.

      Ыччат кимтэн кииннээ5ин, хантан хааннаа5ын, удьуорун билиэхтээх дии саныыбын.
       Ол иhин мин бу улэбин хос эhэм Егор Пантелеймонович Слепцов – Холлой туhунан кэнэ5эски Абый ыччаттара биллиннэр- кѳрдуннэр диэн суруйдум.  Бу  улэбэр тирэ5ирэн,кэнэтэн кини ырыаларын-хоhооннорун ѳйдуур дьон баарына хомуйан, бэчээккэ  кинигэ  тахсарыгар ба5арабын .Хос эhэм олорон ааспыт сылларыгар норуокка киэнник биллибит импровизатор ырыаhыт эбит. Кини ырыаларын-хоhооннорун мунньан, Саха сирин фольклорун фондатыгар аатын суолун уйэтитэн киллэрэр наада эбит. Бу улэбин инникитин салгыы чинчийэр ба5а санаалаахпын.
     Хос эhэбин Слепцов Е.П.- Холлойу удьуордаан, биhиги кини ыччаттара саха кылыhахтаах ырыатын тойугун кэрэхсиир эбиппит.

    Улэбэр кѳмѳлѳспут учууталларбар Черемкина Варвара Петровна5а, Афанасьева Анастасия Васильевна5а махталбын тиэрдэбин. 

Сыhыарыылар
Суруйааччы Н. Босиков «Кыым» хаhыакка таhаарбыт                ыстатыйатыттан:                                                                                                                                                      « Е.П. Слепцов -Холлой тугу кѳрдѳ да тута хоhоон онорон айан таhаарар ураты дьо5урдаах киhи эбит. Ол хоhооннорун бу Егор Трофимович ѳйдуу сылдьар ѳттуттэн, а5ыйах холубуру, аа5ааччыларга билиhиннэриэхпин ба5арабын.

                                        Ааспыт икки сыллаа5ы                                                                          

                                        Ахсынньылыыр ыйдарым

                                        А5ыстыыра кунугэр                  

                                        Аахсан хамнас ылбакка

                                        Алта-сэттэ хонукка

                                        Арыгылаан бараммын     

                                        Алаhакам анныгар

                                        Аргыый тахсан турдахпына

                                        Алтан сулус аннынан,

                                        Аан дойдум урдунэн,

                                        А5ыс симэх аарыктаах,

                                        Анньыы тыаhа туйахтаах,

                                        Айгыр сиэллээх кутуруктаах,

                                        Ала манан ат кэлэн 

                                        Айгыраччы кистээтэ,

                                        Анаан-минээн миэхэ5э

                                        Ар5ааларбар сѳрѳннѳ.

                                         Арай ѳйдѳѳн кѳрбутум

                                         А5ам курдук санаабыт

                                         Абыйым кэлэн турар эбит. 

Бу хоhоонно «ар5ааларбар» диэн тыл кэннибэр диэн суолталаах уhу. Ырыаhыт тѳрѳѳбут-уѳскээбит Абыйын олох тыыннаах, илэ сылдьар киhи курдук кѳрѳр-истэр, а5атынан ааттыыр. Хоhоон тыла-ѳhѳ, толоруллуута киhини тардар, кэрэхсэтэр.

   Хайдах эрэ, талааннаах киhи соруйан уhанан-кыладыйар онорбутун курдук дии. Биhиги маны ситиhэр да буоллахпытына, бэрт элбэх кумаа5ыны марайдаан угус киэhэлэрбитин бу курдук уобарастаан, араас дэгэттээн тута этэн кэбиhэр эбит. Арай уорэммит, аан дойду ааттаахтарын кинигэлэрин арыйан кѳрбут, аахпыт буоллун. Тугу да этиэхпин билбэппин.

       Уостан-уоска сылдьар, ѳссѳ илик ырыалары истэр учугэйин эриэхсит!»

Абый нэhилиэгин, Абый улууhун бочуоттаах гражданина Василий Семенович Хабаров ахтыыта.                                                                        
                                                                 Атырдьах ыйын 10 кунэ.    

Слепцов Егор Пантелеймонович Муоматтан торуттээх киhи этэ. Абый улууhун  Абый нэhилиэгин Аргаакы учаастыгар олороллоро.

1930-с сыллардаахха табаарыстыба диэн тэриллибитэ. Ол табаарыстыба5а  сылгыhытынан  улэлээбитэ.

 1940 сыллаахха «Артыал» диэн холбоhук буолбута. Оччолорго мин председатель  этим. Онно Слепцов Егор Пантелеймонович «Хонуу» биригэдьииринэн ананан улэлээбитэ. 1940 сыллар кэннилэриттэн а5ыйах да буоллар таба иитиитэ баара. Онно табаhытынан улэлээбитэ, кэлин сылларга туулээхсит этэ.          Киhи быhыытынан сурдээх куустээх санаалаах, хорсун киhи этэ. Хайа да улэ5э толлон турбат буолара. Тыл-ѳс ѳттунэн хоhуйар идэлээ5э, ыллыыра, туойара.

     Холлой о5онньор а5атын быраата Чалхай Ньукулай диэн киhи, Муоматтан тѳруттээх ойуун этэ.   

«Алгыс» ГУП директора,
Стручков Анатолий Васильевич ахтыыта.
Атырдьах ыйын10 кунэ 2009с.

                          Мин эhэм, Слепцов Егор Пантелеймонович, сиргэ туулээхсит буола сылдьан, миигин кыра кылаастан бултуур сиригэр илдьэ сылдьара.  Кута5а, Дьуорайбыкка, Чуона5а, О-Атахха . Ол сылдьан сайын балыктыырбыт кыhын бултуурбут. Мин уксун сайынны сынньаланмар барсар этим.

     Иккиэн олорон сынньанар кэммитигэр кини хоhуйан ыллыыра – туойара. Уонна куруук уус – уран кинигэлэри аахтарар этэ. Мин сэттис кылааска уѳрэнэ сылдьан эhэбэр Иван Гоголев «Хара кыталык» диэн кинигэни аа5ан турардаахпын. Маны таhынан А.И. Софронов – Алампа  «Таптал» драматын  уо.д.а. аа5арым.

         Эhэм Егор Пантелеймонович ханна да сурукка – бичиккэ хаалбатах, ол гынан баран дьон-сэргэ ортотугар элбэх хоhоонноох ырыалаах эбит. Хомойуох иhин, кини хоhоонноро ханна да суруллубатахтар.           

.                      


